БӨРІБАЙ БАТЫР – ЕРЛІГІ
Талдықорған қаласы, 
Тарих мұғалімі
Мухаметова Рузана

  	Жоңғар шапқыншылығы кезеңінде ұлан-ғайыр қазақ жерін жау қолынан қорғап, азат етуде Қаптағайдан шыққан Бөрібай батыр және  Кенже-Матай Тоқпанбет екеуі ерең ерлік көрсетіп, өздерінің перзенттік парыздарын адал атқарған асыл азаматтар. 
 	Майтай елінің ұраны ХVІІІ ғасырда - Бөрібай, таңбасы – бөрі, қылыш. Бөрібай батырдың ерлігіне тоқтала кететін болсақ, жоңғар жаугершілігінде Бөрібай батыр жаудан қашқан қалың қазақ елін Алтайдан Алатауға, Жетісудан Сырға, одан Арқа, Атбасар, Сарысу бойына аман-есен көшірген. Сарысу бойында Қалмақ қолын бөгеп, батыс жаққа өткіздірмеген. «Ел қаймағын бұзбаған Қаптағайда Бөрібай, «Елім-ай» Қожаберген тұңған дерек беріп-ай» демекші, Толыбайұлы Қожаберген жыраудың «Елім-ай» жырында:
«Қазақтар қаша көшіп, ұрыс салды,
Бетпақта (Бетпақдала) адастырды Қалмақтарды.
Еділ-Жайық, Арқаға қазақ ауып,
Шу, Талас, Сыр, Қаратау жауда қалды.
Бостырып Жалайыр мен Наймандарды,
Алтай мен Алатауды Қалмақ алды.
Жалайыр, Найман, Қоңырат Бөрібайға еріп,
Сарысу бойына кеп қоныстанды», 
- делінеді. 
	Жоғарыда көрсетілген өлең шұмбақтарынан «ісі бар мың жігітке жеке татыр» дегендей, «ақтабан шұбырынды, алқа көл сұламада» Бөрібай батыр Жалайыр, Найман (Матай, Садыр, Төртуыл), Қоңырат елдерін жоңғар жойқынынан амалдап, аман сақтап алып қалғандығы. Арттарынан қуған Қалмақты Бетпақдалада адастырып кеткендігі. Бөрібай батырдың атқарған қызметі үлгі тұтарлық. Қалың қазақтың көкен қонысын Сарысуға апарып орналастырғандығы. Ауып, қаша босқан елдің көшін ерекше ұйымдастырып, береке-бірлік жасатқан озық екендігі атап көрсетіледі. 

«Қалмақтар Жетісуды көктей өтіп,
Қаратау баурайына келді жетіп.
Жан алып, жан беріскен көп ұрыста,
Бөрібай ер түспеді аттан селтіп»,  
- деп баяндайтын суреттеме жыр да болған. Өкінішке орай бұл жырдың толық нұсқасы жетпеген. 
 	Аман алып қалған қазақ қосынын Қаратаудағы бас қолбасы Қожаберген Толыбайұлы және Қанжығалы Бөгенбай батырдың қолына, қазақтың жайсаң-жақсыларымен қосылады. Бөрібай батыр қазақ жерін жау қолынан азат ету ісіне бел шеше кірісіп, елді жаудан қорғауды да қолға алады. Қазақ қолдарымен бірлесіп Бөрібай батыр 1724 жылы Түркістанды жау қолынан азат етуге қатысады. 1725 жылы қазақ қолдарымен жауға бірігіп аттана шабу әрекеттеріне іс-қимыл әрекет, айла-тәсіл, ақыл-күшін аянбайды.
Отырар, Сайрам, Түркістан аймағын жау қолынан азат етуде ерен ерліктерімен танылады. Қаратаудағы Теректі алқабында, Боралдайдың саласында, Садыр-Қамалбұлақ деген шағын өзенде Қалмақтың қалың қолын Қазақтың біріккен қолымен талқандайды. Жаудың қашқандарын Үлкентұз тауына қуып тығып жояды. 1726 жылғы Ордабасындағы алқалы жиында жауды жеңу үшін күш біріктірудің қажеттілігін түсініп, өзіне қарасты елге, сарбаздар түйсіміне ұқтырады.
 	1728 жылғы Ұлытау етегіндегі Қарасиыр Бұланты немесе Білеуті өзендері аралығындағы шайқаста мұздай қаруланған жауды жеңуге талай ержүректердің басын қосып, ел мен жерді қорғау ортақ іс екенін ұқтырып, «сен тұр, мен атайын» деген озықтарды жұмылдыра білген сайыпқыран. 1730 жылғы тамыз айының аяғында өткен Іле өзенінің Аңырақай ағысы тұсындағы шайқасқа Бөрібай батыр қосағымен атқа қонып, «етектен тартып бөрідей анталаған» жауды найзасының ұшына мінгізген батыл. 1732 жылы жеті мың қолдан тұратын жоңғар әскері Орта жүзге шабуыл жасайды. «Қысқа күнде қырық шапқан» қалмаққа зор тойтарыс беріледі. Бөрібай батыр бел шешпей, Ер Тоқпанбет екеуі бұл шайқастан сырттап қалмайды.
 	Қасық қаны қалғанынша жоңғарлармен аянбай күрескен батыр бабалар туралы нақты, шынайы зерттеулердің әлі күнге дейін жүзеге асырылмай келе жатқанынан болар, шежірелер мен құймақұлақ дана аталардың айтуларына, олардың артына қалдырған қолжазбаларына тірек артып, «естіген құлақта жазық жоқ» деп Мәшһүр Жүсіп Көпеев айтпақшы, халық ауыз әдебиетіне сүйенетіміз де сол.
 	Жоңғарлар 1739 жылы 10 мың қолмен және 1742 жылы 20 мың қолмен Орта жүз жерін қайта ойрандайды. Зеңбіректен оқ атып қазақ қолын талқандайды. Соған қарамастан жоңғарға тойтарыс беріледі. Осы тойтарыс соғыстарда Бөрібай батыр ерен ерлік, ұйымдастыру қабылетімен еректенеді. Елді Бетпақтың даласына жасырып аман алып қалады. 1745 жылы жоңғарлар үлкен қолмен орта жүзді тағы шабады.
 	Бірақ, бұл жолы зеңбіректері болмайды. Осы соғыста беделді қазақ батырлары мен билеушілері жекпе-жек ұрысты талап етіп, ұрыс майданына шығады. Бөрібай батырдың жоңғарлық қолбасыны жеңуі осы соғыста болып, содан Абылай ханның бұйыруымен есімі үш Матай елінің ұранына айналады.
 	 Кенже-Матай Ер Тоқпанбет жекпе-жек ұрысында майданға қатарынан үш мәрте шығып, қарсылас жоңғар батырларын жеңіп, Абылай ханның «өсімтал бол» деген батасын алып, бас қолбасы Бөгенбай батыр бір түмен жасақты басқаруға тағайындағаны осы соғыста еді.
 	Ер Тоқпанбет (Қолағаш) есімі матай-кенже елінің ұранына айналған. Ер Тоқпанбет жекпе-жек майданына Матай елі атынан Бөрібай батырдан кейін екінші болып ұрысқа шыққандығы айқын.
 	Жоңғарлар мен Қазақтар арасындағы екі жақты батырлардың жекпе-жек ұрысында Абылай хан мен бас қолбасы Бөгенбай батыр қазақ батырларына ақылдарымен бастұтқалық жасап, рет кезегімен әр елдің батырларын майданға шығарып, рухты дем, нұсқаулар беріп отырады.
 	Жеңгендерінің жеңісін бағалап, жеңілгендерінің орнына келесі майданға шығатын батырға кек алуды көксете жігерлендіреді. Жекпе-жек майданы кейде көп күндік ұрысқа созылған. Бірақ, Жоңғар-Қалмақтар ондайды жаратып, қаламағаны тарихтан аян.
- Матай елі атынан майданға кім шығады? – дегенде, жоңғарлық қолбасының намысқа тиер сөзі мен қылығына назаланып, басқа батырларға жолын бермей, ең алғашқы болып Матай елі атынан қолбасы Бөрібай батырдың өзі жекпе-жек майданына шығып, жеңіске жетіп, мерт қылады.
 	Абылай хан Бөрібай батырдың ерлік жеңісін жоғары бағалап, хандық жарлығымен бұйыра: «Есімің Матай елінің ұраны болсын!» - дейді. Дес бермес, қайсар ерлігі үшін Бөрібай батыр есімі Абылай ханның ұйғаруымен Найман-Матай елінің ұранына айналған. Бәйгеден аты озған бала «Бөрібайлап» келген. Жауға шапқан ұлан «Бөрібайлап» шапқан.
 	«Ағынды менің Ақсуым» тарихи деректер, құжаттар, естеліктер кітабында: «Жекпе-жекте жеңіліп көрмеген Қалмақтың ең бір қанды қол батыры Қапалды шығарады. Сол уақыт тәртібі бойынша қолбасыға қарсы қолбасы шығуы жол болған. Отызға таянған Қапал өзінен егделеу көрінген Бөрібайды жеңемін деп есептесе керек. Бірақ, бәрі керісінше болды», - деп деректеледі.
 	Шежіре білгір Рахым Нұрахметов, Бірқұрман Садақбаев деген даналардың айтуында: «Бөрібай соғыс тактикасы мен стратегиясын жете меңгерген шебер қолбасы болған», - делінеді. Бөрібай батырдың ерліктері жайлы кезінде Сегізсері, Дәстем сал, Жанкісі жырау дастандар шығарыпты.
	Бөрібай батыр 1694 жылы туып, 1756 жылы ауыр жарақаттан Сарысу өзені бойындағы шайқаста қаза болады. Жазушы Қабдеш Жұмаділов «Дарабоз» романында: «Бөрібай батырдың бір өзі оншақты Қалмақтың қоршауында қалып, ерлікпен мерт болды», - деген дерек келтіреді. Есқожаұлы Төребай ақын: «Қалмақтармен соғыста қаза тапқан,

Осал деп біз айтпаймыз Бөрібайды.
Аруақты ер Бөрібай найзаға ұшып,
Қайғырып матай, садыр зар еңіреген.
Басшысыз Сарысуда қалған кезде,
Жұртыңды біздің батыр бастап келген.
Есімі сол батырдың Ғайып екен...
Сол батыр Бөрібайға сүйеу екен,
Қарындасын алған соң күйеу екен»,
-деп көрсетіледі. 
 	Бөрібай батыр қаза тапппқаннан кейін Найман елінің – Майтай, Қаптаған және Сатай елдеріне бас қолбасшы ретінде Ғайып батыр орынын басадыКейінен Бөрібай батырдың сүйегі уақытша 1756 жылы Телі өзенінің маңында жерленсе, кейін өзінің аманаты бойынша 1760 жылы Түркістан қаласындағы Қожа Ахмет Яассауи кесенесіне жерленеді. М.Тұяқбаевтың мағлұматынан сүйенсек, кесенеде жерленген батырлар тізімінде – Бөрібай батыр № 89 болып көрсетілген. 
[bookmark: _GoBack]	Қорытындылай келе, Бөрібай батыр Жоңғар шапқыншылығы кезеңінде жаудан қорықпай, елі, жері үшін аянбай тер төгіп қорғаған батыр. Қазіргі кезде осындай елі үшін батырлық танытқан азаматтарымызды тарих бетіне шығарып, жаңғыртуымыз керек. 

